
pet — maka akoe moesti berangkat aken mentjari kaselametan goena iaorang dan oentoek samoea manoesia, soepaja akoe bisa oendjoek katjinta'ankoe dengen sapenoeh penoehnja ! Maka djanganlah kaoe bikin terlambat ini perdjalanan penting dengen madjoeken nasehat dan kaberatan, kerna akoe soedah pikir sampe mateng segala apa jang akoe niat lakoeken, dan ini poetoesan tida bisa dirobah lagi !

Tjanna (berbangkit) : — Kaloe begitoe, baeklah, toeankoe !

Tjanna berlaloe, dan tida antara lama soedah kombali lagi sambil toentoen Kantaka jang soedah disélain. Siddhartha samperin itoe koeda, pegang kendalinja dan oesap-oesap kepalanja.

Siddhartha (oesapin djidatnja itoe koeda): — Kantaka! kaoe moesti anterin akoe dalem satoe perdjalanan paling djaoe jang akoe perna lakoeken. lni malem akoe hendak berangkat aken mentjari ilmoe sedjati, dengen tida taoe sampe kapan ini perdjalanan aken berächir, sebab akoe tida aken berenti kapan maksoedkoe belon berhatsil. Berlakoelah dengen gagah dan tida mengenal tjape, Kantaka, soepaja kaoe poen bisa toeroet ambil bagian dalem ini pakerdja'an besar boeat menoeloeng pada doenia. Perdjalanankoe ini boekan boeat manoesia sadja, hanja djoega goena kaselametannja segala machloek sabangsa kaoe jang lantaran tida bisa bitjara, telah tanggoeng segala kasangsara'an dengen tida ada harepan satoe apa. Kaoe tida bisa mengeloeh atawa mengadoe, tida poenja kapinteran aken mentjari pertoeloengan sendiri. Nasifmoe ada bergantoeng sama pri-boedinja manoesia. Kapan banjak orang bertabeat kedjem pada binatang, kaoe aken dipersakiti dengen tida bisa berdaja atawa melawan. Maka kaoe poenja kaberoentoengan ada bergantoeng sama hatsilnja per-

